
សហគមន៍កសិកម្មនៅកម្ពុជា 

១.សេចក្តីផ្តើម

កាលពីថ្ងៃទី១៦ ខែធ្នូ  ឆ្នាំ២០១៦ នាយកដ្ឋានអភិវឌ្ឍន៍សហគមន៍កសិកម្មនៃអគ្គនាយកដ្ឋានកសិកម្ម   សហការជាមួយសហព័ន្ធសហករណ៍រ៉ាយអៃសិនអាល្លឺម៉ង់(DGRV) និងអង្គការជីវិតថ្លៃថ្នូរ (Life with Dinity, LWD) បានរៀបចំសិក្ខាសាលាពិគ្រោះយោបល់ជាមួយអ្នកពាក់ព័ន្ធស្តីពីកិច្ចអភិវឌ្ឍន៍សហគមន៍កសិកម្មនៅកម្ពុជា។សិក្ខាសាលាមានគោលបំណងសំខាន់៣ គឺ(១) ដើម្បីផ្តល់កូលានុវត្តភាពដល់ភ្នាក់ងារអភិវឌ្ឍន៍សហគមន៍កសិកម្មទាំងអស់បានជួបគ្នា ស្គាល់គ្នា និងផ្លាស់ប្តូរព័ត៌មាននិងបទពិសោធន៍ជាមួយគ្នា ទី(២) ដើម្បីតម្រង់ទិសដៅលើអភិក្រមនៃការអភិវឌ្ឍន៍សហគមន៍កសិកម្មឱ្យបានសមស្រប និង ទី(៣) ដើម្បីបង្កើតបណ្តាញភ្នាក់ងារអភិវឌ្ឍន៍សហគមន៍កសិកម្មមួយសម្រាប់សម្របសម្រួលលើកិច្ចការអភិវឌ្ឍន៍សហគមន៍កសិកម្ម។
សិក្ខាសាលាត្រូវរៀបចំពិធីបើកក្រោមអធិបតីភាពលោក ជំទាវ ម៉ុម ថានី អនុរដ្ឋលេខាធិការក្រសួងកសិកម្ម រុក្ខាប្រមាញ់ និងនេសាទ លោក Hardy Schneider នាយកអង្គការ DGRV ប្រចាំកម្ពុជា និង លោកបណ្ឌិត មិន សរ នាយកប្រតិបត្តិអង្គការ LWD នៅកម្ពុជា។​​
សិក្ខាកាមអញ្ជើញចូលរួមសរុបមានចំនួនប្រមាណ ១០០ នាក់ ដែលមានថ្នាក់ដឹកនាំ និងមន្រ្តីនាយកដ្ឋានអភិវឌ្ឍន៍សហគមន៍កសិកម្ម មន្រ្តីរបស់មន្ទីរកសិកម្ម រុក្ខាប្រមាញ់​ និងនេសាទរាជធានីខេត្តទាំង២៥ មន្រ្តីរបស់អង្គការក្រៅរដ្ឋាភិបាលដែលរួមមាន អង្គការ DGRV, GIZ, BPAC-JICA, LWD, World Vision, OXFARM, Okenden Cambodia, HEIFFER, CTO, CAC, CIRD, KBA, CIDO, RCEDO, BFD, ECO, NGO Forum, NAS ។ល។

២.លទ្ធផលសិក្ខាសាលា
	តាមរយៈបទបង្ហាញរបស់អ្នកពាក់ព័ន្ធ ការពិភាក្សាពេញអង្គសិក្ខាសាលា និងការពិភាក្សាតាមក្រុមពិភាក្សាលើប្រធានបទសំខាន់ៗចំនួន០៤ អង្គសិក្ខាសាលាបានផ្តល់នូវលទ្ធផលសំខាន់ៗមួយចំនួនដូចខាងក្រោម៖
	ក) ប្រធានបទី១៖ បញ្ហាប្រឈមរបស់សហគមន៍កសិកម្មនាពេលបច្ចុប្បន្ន និងដំណោះស្រាយ
· នៅមានដើមទុនតិចតួច ដោយសារការវិនិយោគរបស់ប្រជាកសិករនៅមានកម្រិតទាប
· នៅមិនទាន់ចេះរៀបចំផែនការមុខជំនួញបានល្អសមស្រប
· សមត្ថភាពដឹកនាំនិងការគ្រប់គ្រងរបស់អ្នកដឹកនាំសហគមន៍កសិកម្មនៅមានកម្រិត
· សមត្ថភាពគ្រប់គ្រងថវិកានៅមិនទាន់បានសមស្របតាមស្តង់ដាគណនេយ្យ
· នៅជួបការលំបាកក្នុងការស្វែងរកទីផ្សារលក់កសិផលបានថ្លៃ
· កម្ចីឥណទានពីធនាគារពាណិជ្ជ និងមីក្រូហិរញ្ញវត្ថុនៅមានការប្រាក់ខ្ពស់ 
· នៅមិនទាន់អាចផលិតកសិផលមានគុណភាពតាមតម្រូវការស្តង់ដាទីផ្សារ​ 
· អ្នកគ្រប់គ្រងសហគមន៍កសិកម្មភាគច្រើនមានវ័យចាស់
· សមាជិកសហគមន៍កសិកម្មនៅមិនទាន់យល់ច្បាស់ពីសិទ្ធិនិងកាតព្វកិច្ចរបស់ខ្លួន
· ខ្វះចំណេះដឹងលើការកែច្នៃកសិផល
· មានការប្រកួតប្រជែងខ្លាំងជាមួយឈ្មួញខាងក្រៅនៅលើទីផ្សារ
· សហគមន៍កសិកម្មនៅមិនទាន់មានបណ្តាញមុខជំនួញជាមួយគ្នា
· ខ្វះហេដ្ឋារចនាសម្ព័ន្ធទីផ្សារកសិផល។
ពាក់ព័ន្ធនឹងបញ្ហាប្រឈមខាងលើអង្គសិក្ខាសាលាបានស្នើទ្បើងនូវដំណោះស្រាយមួយចំនួនដូចខាង
ក្រោម៖
· ត្រូវផ្តល់ចំណេះដឹងបច្ចេកទេសកសិកម្មបន្ថែមទៀតដល់កសិករតាមរយៈសហគមន៍កសិកម្ម ដើម្បីកែលម្អគុណភាពផលិតផលកសិកម្មឱ្យមានស្តង់ដារសមស្របតាមតម្រូវការទីផ្សារ
· គួររៀបចំឱ្យមានវេទិកាមុខជំនួញសហគមន៍កសិកម្មឱ្យបានច្រើនដើម្បីផ្តល់ឳកាសដល់      សហគមន៍កសិកម្ម និងក្រុមហ៊ុនឯកជនបានជួបគ្នា និងអាចបង្កើតដៃគូជំនួញជាមួយគ្នា
· គួរពង្រឹងសមត្ថភាពសហគមន៍កសិកម្មបន្ថែមទៀត លើការងារដឹកនាំ ការគ្រប់គ្រង និងការប្រតិបត្តិមុខរបរ 
· ជម្រុញលើកទឹកចិត្តដល់យុវជនឱ្យចូលរួមឱ្យបានជ្រើននៅក្នុងសហគមន៍កសិកម្ម តាមរយៈការផ្សព្វផ្សាយគោលគំនិតស្តីពីសហគមន៍កសិកម្មដល់យុវជន ព្រមទាំងផ្តល់ឱកាសដល់យុវជនបានដឹកនាំ និងគ្រប់គ្រងសហគមន៍កសិកម្ម
· គួរផ្តល់ការបណ្តុះបណ្តាលបន្ថែមទៀតដល់សហគមន៍កសិកម្មលើការងាររៀបចំផែនការមុខជំនួញ ការគ្រប់គ្រងហិរញ្ញវត្ថុ ទេពកោសល្យទំនាក់ទំនង និងអភិបាលកិច្ចល្អ ។ល។
· ជម្រុញសហគមន៍កសិកម្មឱ្យខិតខំបង្កើនសមាជិកភាព និងដើមទុនបន្ថែមទៀតតាមរយៈការផ្សព្វផ្សាយគោលគំនិតសហគមន៍កសិកម្មដល់កសិករឳ្យបានទូលំទូលាយ និងការលើកទឹកចិត្តដល់សមាជិកសហគមន៍កសិកម្មឳ្យទិញភាគហ៊ុនបន្ថែម
· ផ្តល់ការអប់រំនិងបណ្តុះបណ្តាលបន្ថែមទៀតដល់ថ្នាក់ដឹកនាំនិងសមាជិកសហគមន៍កសិកម្ម  ឱ្យយល់ច្បាស់អំពីសិទ្ធិនិងកាតព្វកិច្ចរបស់ខ្លួន
· ជម្រុញលើកទឹកចិត្តឱ្យសហគមន៍កសិកម្មបង្កើតមូលនិធិអភិវឌ្ឍន៍ហេដ្ឋារចនាសម្ព័ន្ធទីផ្សារ     របស់ខ្លួន។
ខ). ប្រធានបទទី២៖ តើមានអភិក្រមល្អសមស្របអ្វីខ្លះសម្រាប់អភិវឌ្ឍន៍សហគមន៍កសិកម្ម        
      នៅកម្ពុជា?​
· អភិវឌ្ឍន៍សហគមន៍កសិកម្មឱ្យរឹងមាំម្ចាស់ការខ្លួនឯងបាន និងអាចជួយខ្លួនឯងបាន តាមរយៈការពង្រឹងសមត្ថភាពបន្ថែមទៀតដល់សហគមន៍កសិកម្មលើការដឹកនាំ គ្រប់គ្រង និង ការធ្វើជំនួញ
· លើកកម្ពស់ការយល់ដឹងបន្ថែមទៀតដល់ថ្នាក់ដឹកនាំនិងសមាជិកសហគមន៍កសិកម្មអំពីសិទ្ធិ និងកាតព្វកិច្ចរបស់ខ្លួន តាមរយៈការផ្តល់ការអប់រំ ការបណ្តុះបណ្តាល និងមធ្យោបាយផ្សេងៗទៀតដែលអាចធ្វើទៅបាន
· ជម្រុញលើកទឹកចិត្តដល់យុវជនឱ្យចូលរួមកិច្ចអភិវឌ្ឍន៍សហគមន៍កសិកម្មតាមរយៈការ           បញ្រ្ជាបគោលគំនិតស្តីពីសហគមន៍កសិកម្មដល់យុវជន ការផ្តល់ដល់យុវជនក្នុងការដឹកនាំនិងគ្រប់គ្រងសហគមន៍កសិកម្ម និងតាមរយៈការជួលយុវជនឱ្យគ្រប់គ្រងនិងប្រតិបត្តិការងារមុខជំនួញរបស់សហគមន៍កសិកម្ម
· ត្រូវផ្តល់ការណែនាំដល់សហគមន៍កសិកម្មឱ្យធ្វើការបែងចែកប្រាក់ចំណេញប្រចាំឆ្នាំឱ្យបានសមស្របតាមរយៈការបណ្តុះបណ្តាល និងមធ្យោបាយផ្សេងទៀត ដើម្បីឱ្យសហគមន៍កសិកម្មអាចបន្ថយការផ្តល់ប្រាក់ភាគលាភច្រើនពេលដល់សមាជិក ដើម្បីសហគមន៍កសិកម្មអាចរក្សាប្រាក់ចំណេញមួយចំនួនសម្រាប់បង្កើនដើមទុនធ្វើជំនួញ រក្សាទុកទៅក្នុងមូលនិធិអភិវឌ្ឍន៍   ហេដ្ឋារចនាសម្ព័ន្ធទីផ្សារ និងមូលនិធិផ្សេងទៀតដែលសហគមន៍កសិកម្មត្រូវការ។ អង្គសិក្ខាសាលាបានផ្តល់អនុសាសន៍ថា ប្រាក់ភាគលាភដែលសហគមន៍កសិកម្មគួរផ្តល់ជូនសមាជិកគួរក្នុងកម្រិតប្រមាណ ១៥% នៃតម្លៃមួយភាគហ៊ុនបានហើយ។
· ជម្រុញលើកទឹកចិត្តដល់សហគមន៍កសិកម្មឱ្យបង្កើតមុខរបរថ្មីបន្ថែមទៀត ដោយមិនត្រូវប្រកបមុខរបរតែឥណទានកសិកម្មតែមួយមុខប៉ុណ្ណោះទេ ដើម្បីជួយដល់សមាជិកខ្លួនដូចជា មុខរបរផ្គត់ផ្តង់ធាតុចូលកសិកម្ម មុខរបរទីផ្សារកសិផល មុខរបរភ្ជួររាស់ដោយគ្រឿងយន្ត ។ល។ ​
· ជម្រុញលើកទឹកចិត្តដល់សហគមន៍កសិកម្ម ឱ្យបង្កើតក្រុមផលិតកម្មនៅក្នុងសហគមន៍កសិកម្មដើម្បីប្រកបមុខរបរទីផ្សារបានជោគជ័យ។ សមាជិកសហគមន៍កសិកម្មដែលផលិត    កសិផលដូចគ្នា ដូចជាស្រូវផ្ការំដួល ចិញ្ចឹមជ្រូក ចិញ្ចឹមមាន់ ដាំបន្លែ ដាំស្វាយ ដំាដំទ្បូង ដាំស្វាយចន្ទី ​។ល។ ត្រូវចងក្រងជាក្រុម ដើម្បីបង្កលក្ខណៈងាយស្រួលដល់សហគមន៍កសិកម្ម ក្នុងការជួយសម្របសម្រួលក្រុមកសិករនោះលើការធ្វើទីផ្សារកសិផល តាមរយៈការផលិត     កសិផលដែលមានគុណភាពល្អ និងមានស្តង់ដាតែមួយដែលទីផ្សារត្រូវការ​ (Market Driven Approach, not Produce driven approach) 
· ផ្តល់ការណែនាំដល់សហគមន៍កសិកម្មឱ្យរៀបចំផែនការមុខជំនួញឳ្យបានល្អនិងអាចធ្វើបានផ្អែកលើសមត្ថភាពសហគមន៍កសិកម្ម និងបរិបទសហគមន៍រស់នៅ
· ពង្រឹងសមត្ថភាពសហគមន៍កសិកម្មបន្ថែមទៀតលើការងារគ្រប់គ្រងចុះបញ្ជីគណនេយ្យ     តាមរយៈការបណ្តុះបណ្តាលអនុវត្តផ្ទាល់ និងការផ្តល់ប្រព័ន្ធចុះបញ្ជីគណនេយ្យស្តង់ដារមួយដល់សហគមន៍កសិកម្ម
· ជម្រុញលើកទឹកចិត្តឱ្យសហគមន៍កសិកម្មបង្កើនសមាជិកភាពឳ្យបានច្រើន តាមរយៈការផ្សព្វផ្សាយគោលគំនិតសហគមន៍កសិកម្មដល់កសិករមិនមែនសមាជិកនៅក្នុងមហាសន្និបាតប្រចាំឆ្នាំរបស់សហគមន៍កសិកម្ម នៅក្នុងកិច្ចប្រជុំភូមិ ឬកិច្ចប្រជុំពាក់ព័ន្ធផ្សេងទៀត និងត្រូវបង្ហាញឱ្យឃើញផលប្រយោជន៍ជាក់ស្តែងនានាដែលសហគមន៍កសិកម្មបានផ្តល់ជូនសមាជិក
· ជម្រុញលើកទឹកចិត្តសហគមន៍កសិកម្មឱ្យបង្កើនដើមទុនតាមរយៈការជម្រុញសមាជិកឱ្យទិញភាគហ៊ុនបន្ថែម ការបង្កើតកម្មវិធីសន្សំប្រាក់ ការបែងចែកប្រាក់ចំណេញប្រចាំឆ្នាំឳ្យបានសមស្របដើម្បីរក្សាទុកប្រាក់ចំណេញមួយចំនួនសម្រាប់បង្កើនដើមទុន។ មិនគួរផ្តល់ប្រាក់ភាគលាភ​​​ច្រើនពេកទេដល់សមាជិក គឺគួរក្នុងកម្រិតប្រហែល១៥ % នៃតម្លៃមួយភាគហ៊ុនបានហើយ។
· ជម្រុញលើកទឹកចិត្តសហគមន៍កសិកម្មឱ្យជួលអ្នកគ្រប់គ្រងទូទៅនិងអ្នកកត់ត្រាបញ្ជីគណនេយ្យ​សហគមន៍កសិកម្មដើម្បីគ្រប់គ្រងមុខជំនួញឱ្យបានល្អ។ ក្នុងករណីមានការជួយពីអ្នកខាងក្រៅ ដូចជារដ្ឋ ឬអង្គការមិនមែនរដ្ឋភិបាល គួរជួយឧត្ថម្ភប្រាក់បៀវត្សដល់មន្រ្តីដែលសហគមន៍កសិកម្ម​បានជួល តាមអភិក្រមជួយចែករំលែកការបង់ថ្លៃប្រាក់បៀវត្សរបស់មន្រ្តីជួល គឺរដ្ឋ ឬអង្គការ​មិនមែនរដ្ឋាភិបាលជួយ ៨០% ចំណែកឯសហគមន៍កសិកម្ម ចេញ ២០% នៅក្នុងឆ្នាំទី១ ចំណែកឯឆ្នាំទី២ គឺបន្ថយមកត្រឹម ៦០% សហគមន៍កសិកម្ម ៤០% ឆ្នាំទី៣ បន្ថមកត្រឹម ៤០%​      សហគមន៍កសិកម្ម ៦០%​ ឆ្នាំទី៤ បន្ថយមកត្រឹម ២០% សហគមន៍កសិកម្ម ៨០ % ចំពោះឆ្នាំទី៥ គឺសហគមន៍កសិកម្មចេញ១០០% តែម្តង។ ការធ្វើបែបនេះ អាចធ្វើឱ្យសហគមន៍កសិកម្មមានភាពរឹងមាំនិងអាចម្ចាស់ការខ្លួនឯងបាន។​
· មិនគួរអនុញ្ញាតឱ្យបង្កើតសហគមន៍កសិកម្មច្រើនទេនៅក្នុងមួយរដ្ឋបាលឃុំ ឬសង្កាត់ដើម្បីធ្វើឱ្យសហគមន៍កសិកម្មអាចពង្រីកសមាជិកភាព ពង្រឹងកម្លាំង និងអំណាចទីផ្សាររបស់ខ្លួនបានល្អ។ អង្គសិក្ខាសាលាបានផ្តល់អនុសាសន៍ថា ក្នុងមួយរដ្ឋាបាលឃុំ ឬ​សង្កាត់ គួរមានត្រឹមតែមួយសហគមន៍កសិកម្មបានហើយ។ ទស្សនៈនេះ ស្របតាមទិន្នាការសកលោក គឺនៅប្រទេសជប៉ុន រដ្ឋភិបាលមានគោលនយោបាយឱ្យសហគមន៍កសិកម្មតូចៗច្របាច់បញ្ចូលគ្នា ដែលពីចំនួនប្រមាណ១២០០០ សហគមន៍កសិកម្ម ឱ្យនៅត្រឹមតែចំនួន ៧០០​    សហគមន៍កសិកម្មនៅទូ​ទាំងប្រទេស។ នៅប្រទេសថៃ គឺសហគមន៍កសិកម្មមានកម្រិតដល់ថ្នាក់ស្រុក ដែលមានការបញ្ជូលគ្នាររវាងសហគមន៍កសិកម្មតូចៗទៅជាសហគមន៍កសិកម្មថ្នាក់ស្រុក នៅប្រទេស  វៀតណាមសហគមន៍កសិកម្មមាននៅត្រឹមកម្រិតឃុំ។ ចំណែកឯ នៅប្រទេសកម្ពុជា អភិក្រមនេះ កំពុងបានអនុវត្តសាកល្បងនៅស្រុកត្រាំកក់នៃខេត្តតាកែវ នាពេលបច្ចុប្បន្ននេះ គឺក្នុងមួយឃុំ មានសហគមន៍កសិកម្មចំនួនមួយ។ 
· មិនគួរអនុញ្ញាតឱ្យគម្រោងអភិវឌ្ឍន៍កម្មវិធីនានារបស់ដៃគូអភិវឌ្ឍន៍ បង្កើតសហគមន៍កសិកម្ម នៅឆ្នាំបញ្ចប់របស់គម្រោង ដោយគិតថាជាយុទ្ធសាស្រ្តដកថយរបស់គម្រោងទ្បើយ ពីព្រោះវានឹងធ្វើឱ្យសហគមន៍កសិកម្ម មិនមានឱ្យកាសទទួលបានការពង្រឹងសមត្ថភាពពីគម្រោង និងការទទួលបានជំនួយបច្ចេកទេសនានារបស់គម្រោងទ្បើយ។ មេរៀនដែលបានរៀនសូត្រកន្លងមក គម្រោងADESS បានបង្កើតសហគមន៍កសិកម្មមួយចំនួននៅក្នុងខេត្តពោធិសាត់ និងខេត្តបាត់ដំបង នៅពេលបញ្ចប់គម្រោង ដោយគិតថាជាយុទ្ធសាស្រ្តដកថយរបស់គម្រោង។ ជាលទ្ធផល សហគមន៍កសិកម្មមួយចំនួនដែលបានបង្កើតទ្បើងដោយគម្រោង មិនបានដំណើរការ និងរំសាយទៅវិញ។ ផ្ទុយទៅវិញ សូមលើកទឹកចិត្តដល់គម្រោងកម្មវិធីនានា ជម្រុញការអភិវឌ្ឍន៍សហគមន៍កសិកម្ម នៅពេលដែលគម្រោងកំពុងដំណើការរបស់ខ្លួននៅក្នុងឆ្នាំទី២ ឬទី៣នៃគម្រោង​​ទើបជាការប្រសើរ។ 
· ផ្តល់ការណែនាំដល់សហគមន៍កសិកម្មឱ្យគោរពអនុវត្តទៅតាមច្បាប់ស្តីពីសហគមន៍កសិកម្ម លក្ខន្តិកៈនិងបទបញ្ជាផ្ទៃក្នុងរបស់ខ្លួនឱ្យបានល្អ។
· សម្របសម្រួលឱ្យសហគមន៍កសិកម្មធ្វើជាដៃគូជំនួញជាមួយផ្នែកឯកជន
· មុនអនុញ្ញាតឱ្យបង្កើតសហគមន៍កសិកម្មបាន លុះត្រាតែកសិករមានការយល់ដឹងច្បាស់លាស់អំពីគោលគំនិតស្តីពីសហគមន៍កសិកម្ម និងត្រូវចូលរួមបង្កើតសហគមន៍កសិកម្មដោយ       លក្ខណៈ​ស្ម័គ្រចិត្តទាំងស្រុង។​ 
គ) ប្រធានបទី៣៖ តើត្រូវធ្វើដូចម្តេចដើម្បីផ្សារភ្ជាប់សហគមន៍កសិកម្មជាមួយវិស័យឯកជន?
· ត្រូវរៀបចំវេទិកាមុខជំនួញសហគមន៍កសិកម្មឱ្យបានច្រើនដើម្បីផ្តល់ឱកាសដល់សហគមន៍កសិកម្ម និងវិស័យឯកជនបានជួបគ្នា បានបង្ហាញពីផលិតផលរបស់ខ្លួន និងអាចឈានទៅបង្កើតជាដៃគូជំនួញជាមួយគ្នា។ វេទិកាធុរកិច្ចមុខជំនួញសហគមន៍កសិកម្មអាចរៀបចំនៅថ្នាក់ខេត្ត ថ្នាក់តំបន់ និងថ្នាក់ជាតិ​។
· គួររៀបចំ និងចែកចាយអស័យដ្ឋានទំនាក់ទំនងមុខជំនួញរបស់សហគមន៍កសិកម្ម និងក្រុមហ៊ុនឯកជន ដើម្បីផ្តល់ឱ្យ​កាសដល់សហគមន៍កសិកម្ម និងក្រុមហ៊ុនឯកជន អាចធ្វើការទាក់​ទង​គ្នាក្នុងការធ្វើជំនួញ។
· គួរបង្កើតប្រព័ន្ធព័ត៌មានសហគមន៍កសិកម្ម
· រៀបចំកម្មវិធីទស្សនកិច្ចធុរកិច្ចដល់សហគមន៍កសិកម្មដើម្បីមានឱ្យបានសិក្សាស្វែងយល់អំពីការធ្វើជំនួញរបស់ក្រុមហ៊ុនឯកជន និងអាចស្វែងរកឱកាសបង្កើតដៃគូជំនួញជាមួយគ្នា 
· រដ្ឋាភិបាលគួរជួយសម្របសម្រួលនិងលើកទឹកចិត្តរបស់ផ្នែកឯកជនឱ្យធ្វើធុរកិច្ចជាមួយ       សហគម៍កសិកម្ម។
· គួរបង្កើតឱ្យមានខ្សែសង្វាក់ផលិតកម្មកសិកម្ម
· គួរបង្កើតសម្ព័ន្ធសហគមន៍កសិកម្មកម្ពុជា ដើម្បីជួយសម្របសម្រួលលើការងារធ្វើជំនួញជា      មួយអ្នកពាក់ព័ន្ធរបស់សហគមន៍កសិកម្ម
· ត្រូវពង្រឹងសមត្ថភាពសហគមន៍កសិកម្មលើការធ្វើជំនួញទៅតាមប្រភេទមុខជំនួញដែល    សហគមន៍កសិកម្មមាន។
ឃ) ប្រធានបទី៤៖ ការកំណត់រចនាសម្ព័ន្ធដឹកនាំនិងតួនាទី​របស់បណ្តាញភ្នាក់ងារអភិវឌ្ឍន៍សហគមន៍
             កសិកម្ម
· នាយកដ្ឋានអភិវឌ្ឍន៍សហគមន៍កសិកម្មនៃអគ្គនាយកដ្ឋានកសិកម្ម ត្រូវបានស្នើឱ្យធ្វើជាប្រធានបណ្តាញភ្នាក់ងារអភិវឌ្ឍន៍សហគមន៍កសិកម្ម
· ម្ចាស់ជំនួយ DGRV ត្រូវបានស្នើឱ្យធ្វើជាអនុប្រធានបណ្តាញភ្នាក់ងារអភិវឌ្ឍន៍សហគមន៍​​កសិកម្ម
· ការិយាល័យអភិវឌ្ឍន៍សហគមន៍កសិកម្មនៃមន្ទីរកសិកម្ម រុក្ខាប្រមាញ់​ និងនេសាទ​រាជធានី 
ខេត្តទាំង ២៥ ជាសមាជិកនៃបណ្តាញភ្នាក់ងារអភិវឌ្ឍន៍សហគមន៍កសិកម្ម
· អង្គការមិនមែនរដ្ឋាភិបាល និងអង្គការអន្តរជាតិដែលធ្វើការងារពាក់ព័ន្ធនឹងកិច្ចអភិវឌ្ឍន៍    សហគមន៍កសិកម្ម គឺជាសមាជិកបណ្តាញភ្នាក់ងារអភិវឌ្ឍន៍សហគមន៍កសិកម្ម
· បណ្តាញភ្នាក់ងារអភិវឌ្ឍន៍សហគមន៍កសិកម្មមានតួនាទី និងភារកិច្ចមួយចំនួនដូចខាងក្រោមៈ
· រៀបចំកិច្ចប្រជុំរៀងរាល់៦ ខែម្តង និងប្រចាំឆ្នាំជាមួយសមាជិក ដើម្បីពិភាក្សាបញ្ហាពាក់ព័ន្ធនិងចែករំលែកព័ត៌មានស្តីពីកិច្ចអភិវឌ្ឍន៍សហគមន៍កសិកម្មរបស់សមាជិកបណ្តាញ
· សម្របសម្រួលលើកិច្ចការអភិវឌ្ឍន៍សហគមន៍កសិកម្មរវាងសមាជិកបណ្តាញ
· ធ្វើបច្ចុប្បន្នភាពបញ្ជីសមាជិកភាពបណ្តាញភ្នាក់ងារអភិវឌ្ឍន៍សហគមន៍កសិកម្ម
· ពិនិត្យលើការងាររីកចម្រើននៃការអភិវឌ្ឍន៍សហគមន៍កសិកម្មនៅកម្ពុជា
· ទទួលបានរបាយការណ៍វឌ្ឍភាពនៃកិច្ចអភិវឌ្ឍន៍សហគមន៍កសិកម្មរបស់សមាជិក
· សម្របសម្រួលសមាជិកបណ្តាញភ្នាក់ងារអភិវឌ្ឍន៍សហគមន៍កសិកម្មលើការងារអភិវឌ្ឍន៍សហគមន៍កសិកម្ម
· សម្របសម្រួលរវាងអ្នកពាក់ព័ន្ធជាមួយសមាជិកបណ្តាញភ្នាក់ងារអភិវឌ្ឍន៍សហគមន៍កសិកម្មស្តីពីកិច្ចអភិវឌ្ឍន៍សហគមន៍កសិកម្ម
· ជម្រុញលើកទឹកចិត្តដល់ភ្នាក់ងារអភិវឌ្ឍន៍សហគមន៍កសិកម្មទាំងអស់ឳ្យចូលជាសមាជិកបណ្តាញភ្នាក់ងារអភិវឌ្ឍន៍សហគមន៍កសិកម្ម
· បំពេញកិច្ចផ្សេងទៀតដែលពាក់ព័ន្ធនឹងកិច្ចអភិវឌ្ឍន៍សហគមន៍កសិកម្ម។​
៣. សេចក្តីសន្និដ្ឋាន
	សិក្ខាសាលាពិគ្រោះយោបល់ជាមួយអ្នកពាក់ព័ន្ធស្តីពីកិច្ចអភិវឌ្ឍន៍សហគមន៍កសិកម្មនៅកម្ពុជា ត្រូវបានរៀបចំជាលើកទី១ និងពិតជាមានសារៈសំខាន់ណាស់ចំពោះនាយកដ្ឋានអភិវឌ្ឍន៍សហគមន៍កសិកម្ម និងភ្នាក់ងារអភិវឌ្ឍន៍សហគមន៍កសិកម្មទាំងអស់ ពីព្រោះវាបានផ្តល់ឳកាសដល់ភ្នាក់ងារអភិវឌ្ឍន៍សហគមន៍កសិកម្មទាំងអស់បានជួបស្គាល់គ្នា ផ្លាស់ប្តូរចំណេះដឹងនិងព័ត៌មានជាមួយគ្នា ព្រមទាំងបានកំណត់អភិក្រមរួមគ្នាលើការអភិវឌ្ឍន៍សហគមន៍កសិកម្មឱ្យបានសមស្រប។ ជាងនេះទៅទៀត អង្គសិក្ខាសាលាក៏បានកំណត់អំពីរចនាសម្ព័ន្ធដឹកនាំ និង តួនាទីរបស់បណ្តាញភ្នាក់ងារអភិវឌ្ឍន៍សហគមន៍កសិកម្មនៅកម្ពុជាផងដែរ។
	លទ្ធផលនៃសិក្ខាសាលា នឹងក្លាយជាធាតុចូលមួយយ៉ាងសំខាន់ចំពោះភ្នាក់ងារអភិវឌ្ឍន៍សហគមន៍កសិកម្មទាំងអស់យកទៅប្រើប្រាស់ដើម្បីអភិវឌ្ឍសហគមន៍កសិកម្មឱ្យបានសមស្របនិងរីកចម្រើនប្រកបដោយ    ចីរភាព។
	ជាការរំពឹងទុក ភ្នាក់ងារអភិវឌ្ឍន៍សហគមន៍កសិកម្មនៅកម្ពុជា នឹងមានកិច្ចសហការដ៏ល្អក្នុងកិច្ចការអភិវឌ្ឍន៍សហគមន៍កសិកម្មនៅកម្ពុជា តាមរយៈយន្តការនៃបណ្តាញភ្នាក់ងារអភិវឌ្ឍន៍សហគមន៍កសិកម្មដែលមាននាយកដ្ឋានអភិវឌ្ឍន៍សហគមន៍កសិកម្មនៃអគ្គនាយកដ្ឋានកសិកម្ម ជាអ្នកដឹកនាំ និងសម្របសម្រួល។ 
                       ធ្វើនៅរាជធានីភ្នំពេញថ្ងៃទី.........ខែ............ឆ្នាំ២០១៧
អ្នកធ្វើរបាយការណ៍    
 

